
DIVIDEND OLISH IMKONIYATLARIDAN 
OQILONA FOYDALANISH METODLARI
Sharipov Sherzod Shavkatovich
Oʻzbekiston Respublikasi Vazirlar Mahkamasi huzuridagi 
Biznes va tadbirkorlik oliy maktabi tadqiqotchisi

Annotatsiya: Ushbu maqolada O‘zbekiston Respublikasida demografik dividenddan oqilona 
foydalanish masalalari IMRAD uslubida tahlil qilinadi. Tadqiqotda mehnatga layoqatli yoshlar 
ulushining ortishi sharoitida ta’lim, bandlik va iqtisodiy faollikning oshirilishi orqali demografik 
dividenddan samarali foydalanish imkoniyatlari ko‘rib chiqiladi. Metodologik yondashuv sifatida 
statistik tahlil, solishtirma usul va kontent tahlil metodlaridan foydalanilgan. Natijalar yoshlar 
siyosati, raqamli texnologiyalarni joriy etish va zamonaviy kasblarga moslashuv orqali iqtisodiy 
o‘sishga ijobiy ta’sir ko‘rsatishini ko‘rsatadi. Muallif demografik dividendni ro‘yobga chiqarish uchun 
kompleks davlat yondashuvi va inson kapitaliga investitsiyalar muhimligini asoslaydi.

Kalit so‘zlar: demografik dividend, yoshlar salohiyati, mehnatga layoqatli aholi, iqtisodiy faollik, 
ta’lim va bandlik, raqamli texnologiyalar, inson kapitali, davlat siyosati, innovatsion rivojlanish.
Abstract: This article explores the opportunities for rational utilization of the demographic dividend 
in the Republic of Uzbekistan, structured in accordance with the IMRAD model. As the share of 
the working-age population grows, the study examines strategies to enhance youth participation in 
education, employment, and economic activity. Methodologically, statistical analysis, comparative 
techniques, and content analysis are employed. The results indicate that youth-focused policies, 
digital technology integration, and adaptation to modern professions positively contribute to 
economic growth. The paper argues for a comprehensive state approach and greater investment in 
human capital to fully realize the demographic dividend.

Keywords: demographic dividend, youth potential, working-age population, economic activity, 
education and employment, digital technologies, human capital, government policy, innovative 
development.
Аннотация: В статье проведён анализ возможностей рационального использования 
демографического дивиденда в Республике Узбекистан на основе подхода IMRAD. В 
условиях увеличения доли трудоспособного населения рассматриваются перспективы 
повышения участия молодежи в образовании, занятости и экономической активности. 
Методологически применены статистический анализ, сравнительный и контент-анализ. 
Результаты демонстрируют положительное влияние молодежной политики, цифровизации 
и адаптации к современным профессиям на экономическое развитие. Автор обосновывает 
необходимость комплексного государственного подхода и инвестиций в человеческий 
капитал для реализации демографического потенциала.

Ключевые слова: демографический дивиденд, молодежный потенциал, трудоспособное 
население, экономическая активность, образование и занятость, цифровые технологии, 
человеческий капитал, государственная политика, инновационное развитие.

K I R I S H 
Bugungi globallashuv va tez sur’atlarda kechayotgan texnologik o‘zgarishlar davrida demografik 

resurslardan oqilona foydalanish har bir mamlakatning ijtimoiy-iqtisodiy barqarorligi hamda uzoq 
muddatli rivojlanishini ta’minlovchi muhim omil sifatida namoyon bo‘lmoqda. Ayniqsa, mehnatga 

layoqatli yoshlar ulushi yuqori bo‘lgan davlatlar – xususan, O‘zbekiston Respublikasi uchun 
demografik dividenddan samarali foydalanish masalasi dolzarb ahamiyat kasb etmoqda.

Demografik dividend – bu aholi tarkibida ishlab chiqaruvchilarning (ya’ni mehnatga layoqatli 
aholining) iste’molchilarga nisbatan ortishi natijasida yuzaga keladigan iqtisodiy o‘sish imkoniyatidir. 
Biroq ushbu imkoniyat o‘z-o‘zidan yuzaga kelmaydi – uni ro‘yobga chiqarish uchun yosh avlodga 
sifatli ta’lim berilishi, ularning zamonaviy kasblar, raqamli texnologiyalar va innovatsion ko‘nikmalarga 
ega bo‘lishi, shuningdek, barqaror bandlik bilan ta’minlanishi zarur.

Bundan tashqari, davlat tomonidan amalga oshirilayotgan ijtimoiy-iqtisodiy siyosat, mehnat 
bozorining moslashuvchanligi, ta’lim va ishlab chiqarish integratsiyasining kuchaytirilishi ham 
demografik dividenddan to‘laqonli foydalanish uchun zaruriy shart hisoblanadi.

Jahon miqyosidagi tahlillar shuni ko‘rsatmoqdaki, bugungi kunda yoshlar orasida ishlamaydigan, 
o‘qimaydigan va kasbiy tayyorgarlikdan o‘tmaganlarning ulushi 23,3 foizga yetgan bo‘lib, bu so‘nggi 
15 yil ichidagi eng yuqori ko‘rsatkich hisoblanadi. Mutaxassislar fikriga ko‘ra, ushbu toifadagi 
yoshlarning salbiy psixologik kechinmalari kelajakdagi iqtisodiy va ijtimoiy imkoniyatlariga jiddiy ta’sir 
ko‘rsatishi mumkin.

Xalqaro Mehnat Tashkiloti ma’lumotlariga ko‘ra, yosh ayollar o‘rtasida ish bilan bandlik darajasi 
yosh erkaklarga nisbatan ancha past. 2022-yil holatiga ko‘ra, dunyoda yosh ayollarning atigi 27,4 
foizi ish bilan band bo‘lsa, yosh erkaklar orasida bu ko‘rsatkich 40,3 foizni tashkil etgan. Bu esa yosh 
erkaklarning ish topish imkoniyati ayollarga nisbatan deyarli bir yarim barobar yuqoriligini anglatadi. 
Gender tafovutlari so‘nggi 20 yil davomida sezilarli darajada o‘zgarmagan: o‘rta daromadli davlatlarda 
bu farq 17,3 foizni, yuqori daromadli mamlakatlarda esa 2,3 foizni tashkil etmoqda.

Demografik vaziyat murakkab ijtimoiy, iqtisodiy va siyosiy jarayonlar bilan chambarchas bog‘liq 
bo‘lib, tug‘ilish, o‘lim, tabiiy o‘sish va migratsiya kabi omillarda o‘z aksini topadi. So‘nggi yillarda 
olib borilgan ilmiy tadqiqotlar ko‘rsatmoqdaki, aholining yosh tarkibidagi o‘zgarishlar ayniqsa 
rivojlanayotgan davlatlarda iqtisodiy o‘sishning jadallashuvida muhim rol o‘ynamoqda.

“Demografik dividend” tushunchasi aynan ana shu demografik o‘zgarishlardan kelib chiqadigan 
iqtisodiy o‘sish salohiyatini anglatadi. Tug‘ilish va o‘lim ko‘rsatkichlarining pasayishi natijasida 
mehnatga layoqatli yoshdagi aholining ulushi ortadi, natijada qaramoqdagilar sonining kamayishi 
iqtisodiy faollik va sof daromad oshishiga zamin yaratadi. Bu esa ishlab chiqarish, iste’mol va 
investitsiyalar hajmini kengaytirish orqali makroiqtisodiy o‘sishni rag‘batlantirishi mumkin.

M A V Z U G A  O I D  A D A B I Y O T L A R  S H A R H I 
Muammoning o‘rganilganlik darajasi. Demografik dividendga bag‘ishlangan ko‘plab 

tadqiqotlarning asosida mehnatga layoqatli va layoqatsiz yoshdagi aholi sonining nisbatini 
ifodalovchi demografik bosimni tahlil qilish yotadi. Biroq mamlakatdagi iste’mol va daromadlarning 
o‘rtacha darajasi haqidagi ma’lumotlarni aholi tarkibi bilan solishtirish orqali yosh guruhlari kesimida 
bu dividendni yanada chuqurroq tahlil qilish imkoniyati mavjud. Bunday yondashuv orqali har bir 
yosh toifasidagi iste’molchilarni ta’minlash uchun zarur bo‘lgan mehnat resurslari sonini aniqlash, 
shuningdek, sof transferlar hajmini aniqroq belgilash mumkin bo‘ladi.

Sh.G‘. Akramovaning fikricha, O‘zbekiston sharoitida aholi sonining ortib borayotgani, ayniqsa 
yosh-jins tarkibi nuqtayi nazaridan “demografik imkoniyatlar darchasi” deb ataluvchi maqbul holat 
shakllanayotganligi, mamlakat iqtisodiy o‘sishiga turtki bo‘ladigan muhim omil sifatida ko‘rilishi 
mumkin. Bu esa, o‘z navbatida, bandlik, sog‘liqni saqlash va ta’lim sohalarida muvofiqlashtirilgan 
strategik siyosat yuritilishini talab etadi. Aynan ushbu davrda inson kapitaliga yo‘naltirilgan 
investitsiyalar kelgusida ijobiy natijalar, xususan, demografik dividenddan foydalanish imkoniyatini 
kengaytiradi.

So‘nggi yillarda demograf olimlar tomonidan olib borilgan empirik tadqiqotlar shuni 
ko‘rsatmoqdaki, har qanday mamlakatning iqtisodiy rivojlanishini demografik o‘zgarishlarni inobatga 
olmasdan baholash to‘liq tasavvur bermaydi. Aholining yosh tarkibi, mehnatga layoqatli qatlamning 
nisbiy ustunligi va mehnat bozori bilan integratsiyasi kabi omillar iqtisodiy o‘sish ko‘rsatkichlariga 
bevosita ta’sir qiluvchi muhim faktorlar sirasiga kiradi.

T A D Q I Q O T  M E T O D O L O G I YA S I
Ushbu tadqiqotda ma’lumotlar asosan O‘zbekiston Respublikasi Davlat statistika qo‘mitasi, 

Xalqaro mehnat tashkiloti, Jahon banki hamda BMTning demografik hisobotlari asosida olindi. Tahlil 
qilishda taqqoslama usul, kontent tahlil va dinamik ko‘rsatkichlar asosida baholash yondashuvi 
qo‘llanildi. Olingan ma’lumotlar yosh tarkibi, mehnatga layoqatlilik va iqtisodiy faollik ko‘rsatkichlari 
bilan bog‘liq indikatorlar orqali tahlil qilindi.

T A H L I L  V A  N A T I J A L A R 
“Demografik dividend” atamasi iqtisodiyotda aholi tarkibining yoshga oid tuzilmasida yuz 

berayotgan o‘zgarishlar bilan bog‘liq bo‘lib, birinchi navbatda, mehnatga layoqatli yoshdagi aholining 
ulushi mehnatga layoqatsiz yosh qatlamdan yuqori bo‘lgan vaziyatda yuzaga keladigan iqtisodiy 
o‘sish salohiyati sifatida ta’riflanadi. Bunday demografik holat ijobiy iqtisodiy natijalarga erishish 
uchun noyob imkoniyatlarni taqdim etadi. Ammo bu salohiyat faqatgina o‘z-o‘zidan yuzaga chiqmaydi 
– uni ro‘yobga chiqarish uchun maqbul iqtisodiy siyosat, uzoq muddatli strategik rejalashtirish hamda 
inson kapitaliga yo‘naltirilgan katta hajmdagi investitsiyalar zarur.

Xususan, yoshlarga qaratilgan investitsiyalar ta’lim, sog‘liqni saqlash, bandlik va innovatsion 
muhitni shakllantirish orqali demografik dividendning real iqtisodiy samaradorlikka aylanishiga xizmat 
qiladi. Biroq, bu salohiyatni to‘liq namoyon qilish uchun davlatda mustahkam institutsional asos – 
aniq me’yoriy-huquqiy baza, sog‘lom mehnat bozori muvozanati va zamonaviy kasb-hunar tizimi 
faoliyat yuritishi talab etiladi.

Demografik dividenddan foyda olish bosqichma-bosqich jarayon hisoblanadi. Dastlabki shart 
sifatida demografik o‘tish amalga oshirilishi kerak. Demografik o‘tish deganda, tug‘ilish va o‘lim 
ko‘rsatkichlarining yuqori darajadan past darajaga pasayishi, natijada aholi tarkibida mehnatga 
layoqatli yoshlar salmog‘ining ortishi tushuniladi. Bu jarayon rivojlanayotgan mamlakatlar uchun 
iqtisodiy “imkon oynasi”ni ochadi.

Demografik dividenddan olinadigan iqtisodiy foyda qisqa muddatli emas – u 50 yil va undan ortiq 
davom etishi mumkin. Biroq bu jarayon ham o‘ziga xos bosqichlarga ega: tug‘ilish ko‘rsatkichlarining 
uzoq davom etuvchi pasayishi vaqt o‘tgan sayin mehnat resurslarining o‘sishini sekinlashtiradi. Shu 
bilan birga, sog‘liqni saqlash tizimida yuz berayotgan taraqqiyot umr ko‘rish davomiyligining ortishiga 
olib keladi, bu esa keksa yoshdagi aholi ulushining ortib borishiga sabab bo‘ladi. Natijada, vaqt o‘tishi 
bilan demografik dividendning o‘rnini demografik bosim egallashi mumkin, bu esa makroiqtisodiy va 
ijtimoiy barqarorlikka muayyan xavf soladi.

Agar har bir davlat o‘z demografik o‘zgarishlarini strategik siyosat orqali boshqarsa, quyidagi to‘rt 
asosiy iqtisodiy manfaatni olish imkoniyatiga ega bo‘ladi:

Ishchi kuchining ko‘payishi – mehnatga layoqatli aholining ortishi iqtisodiy ishlab chiqarish 
salohiyatini kengaytiradi.

Ayollar bandligining oshishi – ayollarni mehnat bozoriga jalb etish orqali ularning iqtisodiy faolligi 
va oilaviy daromadlari oshadi.

Jamg‘armalarning ortishi – farzandlar sonining kamayishi oilalarning iste’moldan ko‘ra 
jamg‘arishga moyilligini oshiradi, bu esa investitsiya manbalarini kengaytiradi.

Inson kapitaliga sarmoya – har bir bola yoki o‘smirga ko‘proq resurs ajratish imkoniyati paydo 
bo‘lib, bu kelgusida ixtisoslashgan, malakali va innovatsion fikrlovchi yoshlar avlodining shakllanishiga 
xizmat qiladi.

1-jadval. Demografik dividenddan foydalanish yo‘nalishlari, tahlil va istiqbolli tomonlar.
Demografik dividend 

foydasi yo‘nalishi Tahlil Istiqbolli tomoni

Ishchi kuchining ko‘payishi
Mehnatga layoqatli aholining 
ko‘payishi iqtisodiy o‘sishga turtki 
beradi.

Ishlab chiqarish hajmining 
ortishi va YAIMning o‘sishi

Ayollar bandligining oshishi Ayollarni mehnat bozoriga keng jalb 
etish orqali iqtisodiy faollik oshadi.

Gender tengligini ta’minlash 
va oilaviy farovonlikka hissa 
qo‘shadi

Jamg‘armalarning ortishi
Farzandlar soni kamayishi oilaviy 
jamg‘armalarning ortishiga olib 
keladi.

Moliyaviy barqarorlik 
va investitsion muhit 
yaxshilanadi

Inson kapitaliga sarmoya
Har bir bolaga ajratilayotgan 
resurslar ko‘payib, sifatli ta’lim va 
sog‘liq bilan ta’minlanadi.

Innovatsion va 
raqobatbardosh yosh kadrlar 
avlodi shakllanadi

Yuqorida keltirilgan tahlil shuni ko‘rsatadiki, demografik dividend – bu vaqtinchalik, lekin katta 
iqtisodiy imkoniyat bo‘lib, undan to‘laqonli foydalanish uchun kompleks yondashuv zarur. O‘zbekiston 
sharoitida bu imkoniyatni to‘liq ishga solish uchun davlat siyosatini yoshlar salohiyatini ro‘yobga 
chiqarishga, bandlikni kengaytirishga, raqamli iqtisodiyotga mos kadrlar tayyorlashga va ayollar 
iqtisodiy faolligini oshirishga yo‘naltirish muhim hisoblanadi.

X U L O S A  V A  T A K L I F L A R
Xulosa o‘rnida ta’kidlash joizki, O‘zbekiston Respublikasida olib borilayotgan demografik siyosat 

faqatgina umumiy strategik yondashuv emas, balki aniq maqsadli demografik chora-tadbirlar orqali 
amaliyotga tatbiq etilgan taqdirdagina o‘z natijasini beradi. Ayniqsa, tug‘ilish darajasi va umumiy 
aholi o‘sish sur’atlarining bosqichma-bosqich pasayib borayotgan sharoitda, mavjud demografik 
imkoniyatlardan to‘laqonli foydalanish – ya’ni demografik dividendni samarali shakllantirish va undan 
foyda olish – mamlakatning uzoq muddatli ijtimoiy-iqtisodiy barqarorligini ta’minlashda muhim omilga 
aylanadi.

Shu asosda quyidagi takliflarni ilgari surish mumkin:
Demografik siyosatni raqamli tahlillarga asoslash – yosh tarkibi, mehnatga layoqatlilik darajasi 

va migratsiya tendensiyalarini hisobga olgan holda aniq prognozlash va siyosiy qarorlar qabul qilish 
zarur.

Yoshlar salohiyatini ro‘yobga chiqarish uchun ta’lim va bandlikni uyg‘unlashtirish – kasb-hunar 
ta’limi, oliy ta’lim va ishlab chiqarish sektori o‘rtasida uzviy integratsiyani kuchaytirish lozim.

Ayollar mehnat faolligini rag‘batlantirish – ayniqsa, qishloq joylarida bandlik imkoniyatlarini 
kengaytirish orqali gender tengligini amaliyotda ta’minlash muhim.

Inson kapitaliga sarmoya hajmini oshirish – sog‘liqni saqlash, raqamli savodxonlik va zamonaviy 
kasblarga tayyorlov yo‘nalishlari bo‘yicha davlat va xususiy sektor hamkorligini kengaytirish kerak.

Demografik dividend monitoringini joriy etish – har yili demografik dividend ko‘rsatkichlarini 
baholab borish, ularni davlat strategiyalariga integratsiya qilish maqsadga muvofiqdir.

Shu tarzda, demografik o‘zgarishlarni chuqur tahlil qilish va ularni strategik yondashuv bilan 
boshqarish orqali O‘zbekiston Respublikasi o‘zining demografik dividendidan samarali foydalana 
oladi va iqtisodiy o‘sishning sifat jihatidan yangi bosqichiga ko‘tarilishi mumkin.

